轩亭吊秋侠文

陈去病

戊申春仲，予在东中，寒雨连夕，积阴成晦；海风大来，啸号如虎，闭门独坐，忧思满怀。既骋望会稽之山，若在冥冥；不一露苍翠，而鉴湖淤塞非故，亦寻求无迹。窃慨方兹日永，而烂漫不发，秋气袭人，岂非天地山川亦有时而恻怛欤！不然，非常之变，酝酿于下，久而不伸，乃至此耶。因步东市，过古轩亭口，或告予曰：是即鉴湖女侠绝命处也。感念往烈，不觉徘徊，未能遽去，乃为词以吊之曰：

繄彼姝之娇娇兮，禀姽婳之奇姿。幼婉娩而淑顺兮，聆母教以多仪。既栖迟于瘴海兮，又容与乎江湖。嗟遇人之不淑兮，空流涕于闺房。乃牵车以北赴兮，望燕云而驰驱。冀所天之一悟兮，当含笑以弄雏。胡乐羊之不我觏兮，空怊怅而掷梭。黄巾倏其纷起兮，又祸患之重罹。嗟国耻之不洗涤兮，乃重睹夫穹庐。奚终古之能忍兮，独东望而踟蹰。卒翩然其长往兮，遂弭节乎阆蓬。每陈词而慷慨兮，追侠概于臧洪。彼纷纷之陨涕兮，宁不有动乎其中。夫越女之好剑兮，勾践以之称伯。彼越缦之流传兮，倘原本乎采葛。惟斯人之倜傥兮，殆熟闻此掌故也。拂干镆而四顾兮，吾固知其所怃也。胡昊天之不吊兮，独降丧于斯邦。既横尸于皖北兮，又集矢于其躬。当石纽之逼坼兮，遽鹃血之流红。差断章之为谳兮，徒秋雨而秋风。虽冤禽之不瞑兮，夫固求仁而得仁。尚耿耿其何怨兮，矧窆葬之获邻。左孤山之梅鹤兮，右于岳之高坟。亦英英其鼎峙兮，何苏小之足云。独后死之录录兮，窃瞻顾而伤神。中原黯其若晦兮，更济之以妖氛。求仓海而不得已，徒含耻以帝秦。畴辍耕而叹息兮，终然贻笑于其人。用空山其被发兮，矢巢南之素心。庶腥秽之不我辱兮，而聊慰圣秋氏之灵。重曰：须眉替兮，巾帼起兮；蘖茸茸兮，独芟薙兮；命之衰兮，祸骇集兮；陨厥躬兮，亦君子兮；我之悼兮，愧无地兮，媵一觞兮，孰能已兮。
